
1.217 hitz
Askok landareak kimatzea ezinbestekoa dela uste arren, moztutako adar bakoitzeko zuhaitzari zauria egiten zaio. Inaustea ezinbestekoa denean, aproposena izan daitekeen teknika aukeratzea komeni da.

Inausketa. Ahalik eta gutxien zaurituz

Ibai Maruri - Bilbo 
Udazkeneko hego haizearekin eta euri zaparradekin zuhaitzak biluzi egiten dira poliki-poliki. Hosto erorkorrekoekin, bederen, halaxe gertatzen da. Adarrak agerian geratzen hasi direla aprobetxatuta, azaroa inausketa garaiaren hasiera izaten da. 

Une aproposa zein den erabakitzeko, hainbat gauza hartu behar izaten dira kontuan.Tenperaturak zeresana dauka, uda ondoren ere bero edo epel egiten jarraituz gero zuhaitza oraindik bizi-bizi egongo delako. Kimatzeko garaian hosto erorkorrekotatik hosto iraunkorrekoetara ez dago alde handirik. Nolanahi ere, zuhaitz hosto iraunkorrekoetan aritzeko hobe da izotzak agertu arte itxarotea. Hosto erorkorrekoei adarrak mozteko, berriz, hotz gordinari aurre hartzea komeni da. 

Ilargiak ere garrantzi berezia dauka. «Gehienek ilbeheran inaustea komeni dela esaten dute. Hala ere, kontu honetan irizpide eta iritzi asko daude», dio Iñaki Ganboak, Bilboko Udaleko lorezaintza teknikariak. 

Iritzi asko daude, halaber, inausketa onuragarria edo kaltegarria den erabakitzerakoan. Izan ere, landarearen garapena eta morfologia aldatzen duen ebakuntza traumatikoa da. Ganboak argi dauka: «Zuhaitza hobeto dago inausi gabe. Jendeak kontrakoa uste arren, adarrak mozteak ez dio mesederik egiten. Azken batean inausten dugunean ebakia egiten diogu arbolari. Alegia, zauritu egiten dugu. Guretzat zauriak onak ez diren bezala, landareentzat ere ez». 

Nahiko hedatuta dagoen ustea da inausketak arbola gogortzen duela, hau da, kimu berriek indar gehiago izango dutela zaharrak kenduz gero. Ganboa ez dago ados. «Inausterakoan egiten dugun mozketatik, sarri, egurra usteldu egiten da. Horrek ahuldu egiten du inguru hori, eta hortik irteten den kimu berria berez sortuko litzatekeena baino motelagoa izaten da», ohartarazten du. 

Indarra gutxituta, zuhaitzak gaixotzeko arrisku handiagoa du. Ez da kanpoko erasoei aurre egiteko behar bezala egongo. Intsektuek errazago izango dute azala zulatzea, euriak eta hotzak gehiago eragingo dio. Kimaketak, bada, moteldu egingo du, eta bizitza laburtuko dio. «Ulertzeko alderaketa hau egitea nahikoa da: hartu adin bertsuko bi zuhaitz, biak espezie berekoak. Bata inausita, eta bestea inoiz inausi gabea. Bigarrena askoz handiago eta indartsuago egongo da, bestelako arazorik izan ez badu». 

Ondorioak mozterakoan zuhaitzari eragin zaion zauriaren araberakoak izango dira. Ebakia txikia bada, erraz itxiko da. Eta ez du askorik sufrituko. Baina handia bada, baliteke gaizki sendatzea ere. «Atzamarraren zabalerako zauriak urtean bertan sendatzen dira, normalean. Eskua baino handiagoak direnak, berriz, kostata sendatzen dira». 25 zentimetro baino zabalagoa izanez gero, baliteke betiko irekita geratzea. 

Azkenaldian sahats burua izeneko inausketa teknika nagusitzen hasi dela dio Ganboak, kalte gutxien eragiten duena delako. «Gero eta ohikoagoa da zuhaitzak oso biluzik ikustea». Mozketa beti gune berean egiten da, erdiko adar nagusiak apurka-apurka zutoinduz. Hau da, zutoinaren jarraipen bihurtzen dira. Hortik biziko da zuhaitza. Bertatik sortuko dira kimu berriak. Inausketa garaia iristen denean, adar berriak izango dira kenduko direnak. «Ebaketa puntu hori ez da inoiz aldatu behar». 

Beste muturrean dago goialdea mozteko teknika. «Sarri zurtoina baino ez diote uzten. Dena delako landarea gehiegi hazi dela uste denean, askok neurrigabe mozten du, horrek eragin ditzakeen kalteak aintzakotzat hartu gabe». 

Goialdea mozterakoan hostajearen erdia baino gehiago desagertzen da. Askotan ia osoa. Hostoak arbolaren iraupenerako beharrezkoak direnez, horrek ahuleria eragin diezaioke, eta baita heriotza ere. Kimaketa gogorregia izan bada, zuhaitzak bizirik irauten ahalegintzeko mekanismo bereziak deitzen direnak jartzen ditu martxan. Mozketa gune bakoitzetik normalean baino kimu berri gehiago sortzen ditu, hostaje berriaren beharra duelako. Baina zuhaitzak beharbesteko energia erreserbarik izan ezean, indargetu eta hil egingo da. 

Inoiz, mesedegarri 

Hala eta guztiz ere, zenbait kasutan kimaketa zenbait arazo konpontzeko irtenbide ere izan daitekeela dio Ganboak. Sarri ezinbestekoa da adarrak moztea, dauden lekuan ezin zaielako handiegi egiten utzi. Beste adibide bat ere jarri du: «Adarrek pisu handiegia hartuz gero, apurtu eta hautsi egiten dira. Hori naturan normala izaten da. Horrelakorik gertatu aurretik sobran dituen adarrak moztea zilegi da». 

Adaburuaren barruko adarrak ere ez dira onak. «Adar nagusiak eta bigarren mailakoak daude. Nagusiak ezin dira inoiz moztu, eta kanporantz doan egitura sortzen lagundu behar zaie. Horretarako, barrurako bidea hartzen duten adarrak moztea komeni da». Kanporako bidea hartzen dutenei traba egiten dietela dio. Inaustu ezik, natura bera ere arduratzen da horiek kentzeaz: «Barruko aldean ez dute argirik, eta berez hiltzen dira». 

Kimaketa komeni den beste kasu bat fruitu zuhaitzena da. «Jabeak gorantz hazi ordez, alboetarantz haztea nahi du, modu horretan errazago bilduko duelako fruitua. Era berean, ahalik eta fruitu gehien bildu nahi da, eta horretarako mesedegarria da». 

Udaberria arte da kimaketarako garaia. Baina udan ere moztu daitezke adarrak. «Zuhaitz sentiberen kasuan udan egitea komeni da, askorik mozten ez bada. Orduan arbola bizi-bizi dago eta zauria astebeteren buruan itxiko da. Hala ere, mozketa handia bada, gehiago sufrituko du. Kontua, ahalik eta min gutxien ematea da».  

__________________________________________________________

Udazkena hastearekin bat, herri eta hirietako arbolak inausten hasten dira udal beharginak. Bilbon 8.000 ingururi moztuko dizkiete adarrak.

Kaleko zuhaitzak erabat biluzi 

Maruri Bilbo 
Bederatzi beharginek osatutako lan taldea, hiru kamioi eta zuhaitz handienetara iristeko garabi txiki batekin. Inausketarako guraizeak tresna bakar modura, txikiak zein handiak. Baita mekanikoak ere. Eurek bakarrik orrazten dituzte Bilboko kaleetako arbolak. Parke eta lorategietakoei nahi beste hazten uzten diete. Urriaren amaieran hasi eta datorren martxoa bitarte, 8.000 zuhaitz ingururi moztuko dizkiote adaburuak. 
Goizean goiz hasten dute lana. 08:00ak jo orduko guraizeak eskutan hartuta daude. Hala ere, lehen ordutik bertatik bilbotarren joan-etorriak etengabeak izaten dira, eta tentuz ibili behar izaten dute azpitik igaroko den inori adarrik erori ez dakion. 
«Zu hasi espaloi horretatik eta nik honi helduko diot». Beste batek bi lankideek moztu dutena jaso, multzoetan bildu, eta erratza pasatzen du kalea lehen bezain garbi uzteko. Gero kamioiak jasoko du multzoetan pilatutakoa. «Horko horiek hobe beste aldera botatzen badituzu, bestela laster beteko duzu espaloi osoa eta ez da ibiltzeko lekurik egongo», ohartarazi dio langileetako batek lankideari. 

Orain dela bi urte arte adar horiekin konposta egiten zuen Bilboko Udalak. Horretarako planta berezia zuten. Baina lur sail horren jabegoa aldatu zen orduan, eta harrezkero Artigasen uzten dituzte. Hain zuzen ere, inguru horretan eraikiko du Bizkaiko Foru Aldundiak konposta egiteko planta berria. 

Espezieen arabera antolatzen dute inausketa. Aurrena gogorrenekin hasten dira, eta bukaerarako uzten dituzte sentiberagoak direnak. «Horiek hostoak galdu behar dituzte kimatu aurretik». Kokapenak ere garrantzi berezia dauka. «Espaloia oso estua bada, arazoak izan daitezke adarrak etxeetaraino iristen direlako. Kasu horietan urtero mozten ditugu. Aparteko enbarazurik egiten ez badute, berriz, ez ditugu hain maiz kimatzen. Kale Nagusikoak, adibidez, duela bizpahiru urte egin genituen azkenekoz». 
Etengabeko lana 
Erdiguneko kaleak, Zabalgunekoak, aurrenekoak izaten dira. Horiekin batera beste barrutietako zuhaitzak ere mozten dituzte. «Zortzigarren barrutiko lanak dagoeneko bukatu ditugu, eta zazpigarreneko zuhaitzak ere laster egongo dira inaustuta». 

Bilbon egiten diren kale berrietan zuhaitzak jarri ahal izateko espaloiek 3,20 metroko zabalera behar dute. «Kasu horretan 2,5 edo 3,5 metroko garaiera hartzen uzten zaie». Behin neurri horretara iristen direnean ez diete gehiago hazten uzten. 
Helburu nagusia adarrek bizilagunei ahalik eta enbarazu gutxien egitea da. Hori horrela, inausketa garaitik kanpo ere mozten dituzte, herritarrek hala eskatuta. «Zuhaitza etxera sartuko zaiela kexatuz deitzen dute, edo adarren bat erortzeko zorian dagoela esateko». 


 

Inausketa motak

HELBURUAREN ARABERA 
Osatze inausketa. Landareari eman nahi zaion itxura lortzeko egiten den inausketa da. 
Ekoizpen inausketa. Lore zein fruitu gehiago ematea da inausketa honen helburu nagusia. 
Berritze inausketa. Nahi baino gehiago hazi direlako edo produkzio handiegia dutelako, garaia baino lehen zaharkitu diren landareei egiten zaie. 
Garbitzeko inausketa. Lore helduak edo lehorturiko elementuak kentzea da. Gehien erabiltzen dena da. 
Ernaldi inausketa. Zainaren burua ebakitzen da, landarean hazkundea edo luzapena galarazteko. 
Hostajea gutxitzeko inausketa. Hostoen dentsitatea arintzea da helburua, landarea aireberritzea da asmoa. 

